
क्र सं : ८१
कोड नम्बर: ३८३०
प्रकाशकः रुम टु रिड
लेखक : शिल्पी प्रधान
चित्रकार : अविन श्रेष्ठ
नेपाली अनलाइन संस्करण: उद्धवप्रसाद प्याकुरेल
नेपाली संस्करण सम्पादकः रमेशचन्द्र घिमिरे
संयोजकः रिड ग्लोबल
सहकार्यः रिड नेपाल, नेपाल बालसाहित्य समाज तथा अपाङ्गता अधिकार र
विकासका लागि क्रियाशील नेपाल (एड्राड )
सहयोगः जिपिइ ट्रान्सफर्मिङ एजुकेशन तथा युनेस्को
पहुंचयुक्त पुस्तक निर्माण- एड्राड
आवाज: संझना महर्जन, शाश्वत पराजुली, सजनी नौबागे, अद्रीजा अधिकारी
(यो, नेपाल सरकार, शिक्षा, विज्ञान तथा प्रविधि मन्त्रालय, पाठ्यक्रम
विकास केन्द्र सानोठिमी भक्तपुरबाट सन्दर्भसामग्रीका रूपमा
स्वीकृति प्राप्त पुस्तक हो ।)
कथाको सारांस
'कान्छा गैँडा’ घना जङ्गलको केटो भनिने सानो गैँडाको कथा हो । आफ्नो
चरन-क्षेत्रभन्दा पर पुगेर नयाँ-नयाँ ठाउँ हेर्ने रहर बोकेको कान्छा
घुम्दा-घुम्दै धेरै पर पुग्छ ।

जङ्गलको सानो गैँडा त्यहाँको घाँसे मैदानमा रमाउँदै चर्दथ्यो ।
उसको नाम कान्छा थियो । कान्छा दुई वर्षको मात्र थियो । ऊ आफू चर्ने
गरेको घाँसे मैदानभन्दा पर जान पनि मन पराउँथ्यो ।

आमा कान्छालाई बरोबर सम्झाउनुहुन्थ्यो-
“कान्छा, जङ्गलमा धेरै किसिमका नराम्रा कुरा पनि छन्, त्यसैले
होसियार हुनुपर्छ है । यताउति लाग्दा आफ्नो गन्ध छोड्न नबिर्सनू ।”
कान्छा आमाले भनेको कुरा ध्यान दिएर त सुन्थ्यो, तर नयाँ कुरा देख्यो
भने ऊ आमाले भनको सबै कुरा बिर्सने पनि गर्थ्यो ।

एक दिन कान्छा हिलो खेल्दै थियो । ऊ ठाडा र लामा-लामा रौँ भएका आफ्ना
कान हल्लाएर झिँगा धपाइरहेको थियो ।

एक्कासि उसले अचम्मको आवाज सुन्यो ।
कस्तो आवाज ! यस्तो त उसले यसभन्दा अघि कहिल्यै सुनेकै थिएन ।
त्यसैले कान्छाले आफ्ना कान चलाउँदै ठाड-ठाडो पार्यो ।

कान्छा छिटो-छिटो हिलोबाट निस्क्यो ।
ऊ पछाडिका खुट्टाले भुइँ खोस्रेर ठाउँ-ठाउँमा आफ्नो गन्ध छोड्दै
आवाज आएतिर लाग्यो ।
आवाज अझै टाढैबाट आइरहेको जस्तो सुनिन्थ्यो ।
कान्छाले आवाज यतैबाट आइरहेको भनी ठम्याउन सकेन ।

उसले वरिपरि हेऱ्यो । त्यतिखेरसम्म त ऊ निक्कै पर पुगिसकेको थियो ।
कान्छाले आफ्नी आमाले भनेको कुरा सम्झ्यो ।
त्यसपछि उसले आफूले छाडेको गन्ध सुँघ्दै फर्कन खोज्यो ।

एक्कासि उसले पहिले जस्तै आवाज सुन्यो ।
उसले एउटा ठुलो अजिङ्गर आफूतिर आइरहेको देख्यो ।
ऊ बेस्सरी कुद्यो र अग्ला ढड्डीपछाडि लुक्यो ।

उसले मनमनै सोच्यो “अब यस अजिङ्गरले मलाई बाँकी राख्तैन होला ।”
उसले आफूलाई असाध्यै माया गर्ने आमालाई सम्झ्यो ।
ऊ डरले थरथर भयो । त्यसपछि कान्छा दुवै आँखा चिम्म गरेर हलचलसमेत
नगरी उभिइरह्यो,
धेरै बेरसम्म उभिइरह्यो, तर संयोगले उसलाई केही भएन ।

कान्छाले आफ्नो टाउको बिस्तारै चलायो र झडी पन्छाउँदै बिस्तारै
हेऱ्यो ।
ओहो ! त्यस अजिङ्गरले त एउटा मृगलाई बेर्दै निलिरहेको रहेछ ।
त्यो देखेपछि कान्छा आफू भने ढुक्क भयो र उसले लामो सास फेऱ्यो ।

कान्छा त्यस अजिङ्गरलाई छलेर आफ्नो बाटो लाग्यो ।
साँझ अँध्यारो बाक्लिँदै थियो ।
कान्छाले सतर्क भएर यताउति हेऱ्यो र ऊ आफ्नो घरतर्फ लाग्न भनी अघि
बढ्यो ।.

उसले आफूले टेकेका ठाउँमा छाडेको बास्ना त्यता कतै छ कि भनेर बडो
होसियारीपूर्वक निहुरिँदै सुँघेर पाइला चाल्यो
तर आफूले छाडेको गन्ध भेट्टाउन भने सकेन ।

कान्छा बाटो पत्ता लगाउन घुमेको घुम्यै गर्यो तर सकेन ।
ऊ ठिङ्ग उभिइरहयो । उसले आमाले भन्नुभएको कुरा फेरि सम्झ्यो ।
यसपालि ऊ रुन थाल्यो ।

कान्छा ! ए कान्छा .......!” कसैले यसरी बोलाइरहेको जस्तो उसले सुन्यो ।
कान्छाले आफ्नो कान तिखो पाऱ्यो ।
साँच्चिकै कसैले उसैलाई बोलाइरहेको थियो ।
ऊ खुसी भयो अनि आवाज आएतिर हतार-हतार गर्दै दुगुऱ्यो ।

घ्वारारर्र..............
घ्वाङ्राङ्ग !’ कान्छा त खाडलमा खुरमुरियो ।
अँध्यारो धरापभित्र त ऊ जताततै अँध्यारो हुने गरी घ्वाम्लाङ्ग
छोपियो ।

परबाट उसको आमाले - कान्छा ! ए... कान्छा... .!’ भनी बोलाएको आवाज आइरहेको
थियो ।
कान्छाले उत्निखेरै चिनिहाल्यो ।
उसलाई रोऊँ-रोऊँ जस्तो लाग्यो ।
त्यसपछि ऊ भित्रैदेखि चिच्यायो “आमा ! मैले के गरेँ, मैले जानिनँ !
मलाई माफ गनुहोस् ।”
“छोरा, नरुनू, जे हुनु भइहाल्यो ।
बरु म कतैबाट केही मद्दत पाउन सक्छु कि हेर्छु ।”
आमाले कान्छालाई सम्झाउँदै भन्नुभयो ।
त्यसपछि आमा मद्दत खोज्न हिँड्नुभयो ।

कान्छाले खाडलबाट माथि आकाशतिर हेऱ्यो ।
उसले टह–टह चम्किरहेको जून देख्यो ।
कान्छाले अर्को पटकदेखि आफू होसियार हुने प्रतिज्ञा गऱ्यो ।
ऊ रुँदै निदायो ।

बिहान ब्युँझँदा कान्छाले आफूलाई डोरीमा बाँधिएको पायो ।
ऊ फसेको खाडलका वरिपरि हल्लीखल्ली थियो ।
कान्छा अल्मलियो । आखिर के भइरहेको थियो,
उसलाई केही थाहा भएन ।

उसलाई आफू बाँधिएको र च्यापिएको जस्तो लाग्यो र उसले फुत्किने
प्रयास गऱ्यो ।
तर त्यसो गर्दा उसलाई भने दुख्यो ।
अनि कान्छा हलचल नगरी चुप लागेर बस्यो ।
त्यसपछि आफूलाई माथि-माथि तान्दै उचालेको उसले महसुस गऱ्यो ।
उसले आफू कसैको जालमा परेँ कि भन्ने पनि मनमनै सोच्यो ।

कान्छाले आफूलाई भुईँमा बिसाइएको चाल पायो ।
तुरुन्तै उसले थरी-थरीका आवाज सुन्यो।
 “हुर्रे .. वाह ....!” तालीहरू अनि सुसेलीहरू ।
बिजुली चम्केजस्तै झिलिक-मिलिकले गर्दा कान्छाले आफ्ना आँखा खोल्नै
सकेन ।

त्यहाँ सैयौँ मानिस थिए ।
केहीसँग गैँडाको चित्र अनि त्यसको मुनि केही कुरा लेखिएका पर्चा थिए
।
कसै-कसैले गैँडाको चित्र भएको टोपी पनि लगाएका थिए ।

कोही हात्तीमा चढेका थिए । कोही जिपमा अनि कोही उभिएका थिए ।
कान्छालाई हेरेर सबै मुस्कुराइरहेका थिए, तर कान्छाले कसैलाई पनि
चिनेन ।
ऊ भने डराइरहेको थियो । “यिनीहरू को होलान्?
यिनीहरू यहाँ किन आएका होलान्? यिनीहरूले मलाई केके गर्न लागेका
होलान् ?”
कान्छाका मनमा यस्ता अनेकौँ प्रश्नहरू खेल्न थाले ।

यत्तिकैमा त्यहाँ भएका दर्शकहरूमध्ये एक जना कान्छानिर आयो र उसले
कान्छालाई सुम्सुम्यायो ।
उसले कान्छाको टाउको जङ्गलतिर फर्काइदियो ।
कान्छाले जङ्गलका बाक्ला रुखहरूका बिचमा आफ्नी आमालाई देख्यो ।
ऊ दङ्ग पर्यो।
त्यहाँ जम्मा भएका मानिसहरू त आफूलाई बचाउन पो आएका रहेछन् भन्ने
कुरा पनि उसले बल्ल बुझ्यो ।

कान्छा रमाउँदै छिटो-छिटो दगुरेर आमाको छेउमा पुग्यो । त्यति
बेलासम्ममा त ऊ निर्धक्क भइसकेको थियो । आमा छेउ पुग्दा कान्छा झन
खुसी भयो ।

यो पुस्तक दृष्टिबिहिन तथा छापा अक्षर पढ्न बाधा भएको
विद्यार्थीहरुको लागि तयार पारिएको तेस्रो स्तरको पहुंचयुक्त
पुस्तक हो।

